
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЧӨТГӨРТЭЙ ДОВ

	 

	...-ын хийдийн гэлэн өгүүлсэн хууч

	 

	Ярьсаар байтал залхуу хүрчихлээ! Та нар юу гэж бодно. Яриад бай, яриад бай л гэх, салах аргагүй, мөн ч уйтгартай юм даа! Яах вэ, ярья, гэхдээ сүүлчийн удаа шүү. 

	Хүн далдын ид шидтэнийг эрхэндээ оруулдаг гэцгээх шив дээ. Сайтар бодвол хорвоод элдэв юм байх л даа... Гэхдээ л ингэж ярьж болохгүй. Чөтгөр гэдэг мунхруулъя гэвэл мунхруулж л орхино! Та нар сонс л доо!

	Бид нэг эцгээс дөрвүүл байлаа. Би тэр цагт тэнэг байжээ. Би арван нэгтэй байсан даг. Үгүй хаанаас, арван нэг биш юм. Одоо бодоход, нэг өдөр дөрвөн хөллөж гүйн нохой шиг хуцаж байхад аав харчхаад толгой сэгсрэн хашхир ч байсан юм даг. «Хүүе Фома чамайг гэрлэх цаг болчхоод байхад чи гэдэг амьтан дудрай шиг тэнэглэж байх гэж» гэсэн юм даг. Өвөг маань тэр үед амьд сэхүүн байжээ. Чийрэг эр байсан юм сан, нөгөө хорвоод бүү зүдрэх болтугай.... 

	За тэгээд ярих хэрэг байна уу? даа. Нэг нь гаансандаа бүтэн цагийн турш бохь ухаж нөгөө нь яах ч гэсэн юм, байшингийн цаагуур орчихлоо. Яаж байгаа ч юм бэ дээ!... Аргагүй эрхэнд яривал дээрсэн, гэтэл өөрсдөө гуйсан шүү дээ. Сонсох юм бол сонсохын дүрстэй сонс! 

	Аав хаврын түрүүчээр Крымд тамхи зарахаар явж билээ. Хоёр болов уу, гурав болов уу тэрэг юм даг, санахгүй байна. Тэр үед тамхи үнэтэй байжээ. Багаас аян жинд сургах гэж гурван настай дүүг авч явжээ. Өвөг эцэг, ээж, би, нэг дүү, өөр нэг дүү бид хэд үлддэг байна. Өвөг маань хол зам дээр тарвас, амтат гуа тариад тэндээ овоохойд суухаар оджээ. Биднийг ч бас тарианд орсон бор шувуу, шаазгайг хөөлгөхөөр авч явсан юм даг. Энэ нь бидэнд зугаатай байсан юм. Өдөрт өргөст хэмх, амтат гуа, манжин, вандуй зөндөө идэж орхиод гэдсэнд тахиа орилох шиг болдог сон. Гэхдээ л ашигтай байжээ: Замын улс тарвас, амтат гуа идэхийг цөм бодно. Ойр орчмын сууринаас тахиа, өндөг авчирч арилжаа хийнэ. Сайхан амьдарч байсан юм. Өдөрт тавин хөсөгтэй аянчин лавтай өнгөрөх нь өвөг аавд тун ч таатай байжээ. Юм үзсэн улсын ярьж хөөрөх гэдэг чихээ дэлдийтэл чагнахаас өөр явдалгүй. Энэ бүхэн өвгөн аавд өлссөн хүн бин идэхээс ялгаагүй билээ. Заримдаа танилтайгаа уулзана. (Өвгийг танихгүй хүн ч байдаггүй сэн). Хуучин танилууд уулзахаараа яадгийг мэднэ шүү дээ. Төдийд өдийд тэгж билээ ингэж билээ... Тэгээд худал ярьж гарахаараа хэзээний нь ч юмыг ярьж байгааг бүү мэд. Сая л болсон юм шиг тод санаж байна. 

	Нар хэдийн доошилсон хойно өвөг ногооны газар очиж наранд хатахаас болгоомжлон бүтээсэн сүрлийг зайлуулж байжээ. «Остап чи хар даа. Аянчид ирж явна!» гэж би дүүдээ хэлэв. Өвгөн эцэг том амтат гуа дээр хүүхдүүд идэж болохгүй гэсэн тэмдэг тавьж байснаа «Аянчид хаана байна?» гэв. Замаар зургаан хөсөг яваа бололтой. Өмнө талд буурал сахалтай өвгөн явна. Арван алхам хэрд өвгөө зогсоод «Сайн байна уу?» Максим? Бурхны авралаар энд учирдаг байжээ» гэхэд өвгөн аав нүдээ онийлгож «Сайн, сайн байна уу? Хаанаас хаа хүрч явна даа? Болячка яваа юу? Сайн, сайн, өвгөн минь. Үүгээр бүгд л явдаг. Крутотрышенко, Печерыця, Ковелек, Стецько явдаг. Яасан их сайн хэрэг вэ!» гээд тэврэлдэж үнсэлцэв. Ачаагаа буулгаж шаруудаа бэлчээв. Ачааг зам дээр орхиж цөм овоохойн өмнө дугуйран суугаад гаанс нэрэв. Яриа хөөрөөндөө болоод ганц ганц л гаанс татав уу даа.

	Үдээс хойш өвөг зочдоо амтат гуагаар дайлав. Хүн бүр нэг нэг амтат гуа авч хутгаар хальсыг хуулан цэвэрлэж (зовлон үзсэн хашир толгой дээдсийн дунд яаж иддэгийг мэдэхээр барахгүй ноёны зоогт одоо ч ороход бэлэн байжээ) хуруугаараа нүх гаргаад шүүсийг сорон хэрчиж иджээ. «Багачуул юундаа ангайж зогсоно вэ. Бүжиглэцгээ, гөлөгнүүд. Остап чиний гуурсан бишгүүр хаана байна? Хасаг бүжиг бүжиглэ. Фома чи ташаагаа тул! Уухай даа ингэж тул! Гей, гоп!». Би тэгэхэд хөдлөх барихдаа шаламгай байжээ. Одоо бол хөлдөө тээглэж унах гээд байх юм. Нас өтлөх хэцүү юм даа! Өвөг маань аянчдын хамт суугаад биднийг удтал ажив.

	Хөл нь нэг газраа тогтохгүй, юмаар чангааж байгаа мэт хөдөлж байхыг би харав. «Фома! Хөгшин гайхал бүжиглэдэггүй болов уу?» гэж Остап хэлэв. Юу болсон гэж санана. Остап үгээ хэлж дуусаагүй байтал өвгөн аав тэссэнгүй, аянчдын өмнө сайрхахыг бодож л дээ. «Золигийн жаалууд ингэж бүжиглэдэг вий! Чухамдаа ингэдэг юм шүү дээ» гэж хэлэн босож ирэн гараа алдлан өсгийгөөрөө товшиж гарав. Жанжны авгайтай ч бүжиглэсэн гологдохооргүй бүжиглэдэг сэн. Би зай тавьж, өвгөн өргөст хэмхийн талбайн хажуу дахь тэгш газраар бүжиглэжээ. Гол дунд очоод хөлөө өргөж нэг юм үзүүлэх гэсэн хөл нь гацаж гай болов. Дахин эргээд гол дунд мөн очвол модон хөлтэй юм шиг огт хөдөлгөөнгүй зогсдог байна!

	«Чөтгөртэй газар! Шулмын үүр! Хүн төрөлхтний дайсан буглажээ!» Гэвч аянчдын өмнө нүүр улайхаас зовж дахин тайван, зөөлөн бүжиглэвч гол дунд ирээд бас явдаггүй. «Бузар шулам! Ялзарсан гуад дарагдах болтугай! Нохойн гөлөг хар нялхаараа өнгөрөх болтугай! Хөгшин хүнийг ийнхүү ичээх гэж!..» 

	Үнэхээр ч ард нь хүн инээж байв. Эргэж харваас ногооны газар, аянчин цөм алга. Эргэн тойрон тэгш тал. «Чамайг даа!» Сайтар ажиглавал тийм ч их танихгүй газар биш бололтой. Хажуу талд ой, ойн цаана нэгэн урт шургааг тэнгэр өөд ёрдойн харагдана. Энэ чинь поп ламын ногооны хашаа дахь тагтааны байр байна шүү дээ! Тэртээ талд нэг юм хөхрөн харагдахыг сайтар ажваас мужийн бичээчийн будааны зоорь ажээ. Бузар чөтгөр энд авчирдаг байна шүү! Өвөг эргэн тойрон тэнэсээр нэг зам олжээ. Сар ч үгүй, түүний оронд бяцхан цагаан толбо үүлэн цаанаас гэрэлтэнэ. «Маргааш их салхи хөдлөх нь» гэж өвөг боджээ. Харваас замын хажуугийн булшин дээр зул асав. Өвөг зогсож ташаагаа тулж харвал зул унтарч цаахна талд өөр нэг нь асжээ.

	«Эрдэнэ! Эрдэнэ биш бол яахаас ч буцахгүй!» гээд ухахыг завдавч өөрөө хүрз авч явсангүй ажээ. Харамсалтай юм боллоо доо! Өвгөн хөрсийг авмагц эрдэнэ гарах ч юм уу даа, бүү мэд! Яая гэхэв, сүүлд мартахгүйгээр сайтар тогтоож авъя!» Шуурганд унасан бололтой мөчир олж зул ассан булшин дээр аваачиж тавиад замаараа одов. Царсан ой шингэрч сүлжмэл хашаа харагдав. «Поп ламын газар гэж би хэлсэн шүү дээ! Хашаа нь энэ байна. Одоо манай ногооны газар мод ч хүрэхгүй» гэж өвөг боджээ. Өвөг орой ирээд бингээ ч идсэнгүй. Остапыг сэрээж аянчид яваад удсан уу гэж асуугаад дээлдээ шургажээ. «Өвгөн аавыг чөтгөр өнөөдөр хаашаа аваачив» гэж Остап асуухад «Үгэнд битгий дурла, үс чинь амархан бууралтана!» гэжээ. Ингээд хурхирч гарахад ногооны газар цугласан бор шувуу цочиж нисэн оджээ. Гэхдээ өвөг нойрссон биш ээ! Бурхан өршөөх болтугай, хэзээ ч аргалдаг зальтай эр байжээ. Заримдаа дуу аялахад уруулаа тас хазан чагнана шүү дээ.

	Маргааш бүрэнхий болох үеэр өвөг цамц өмсөж бүс бүслээд хүрз авч малгайгаа тавиад лонх архи ууж уруул амаа хормойгоороо арчаад поп ламын ногооны газар өөд шууд оджээ. Сүлжмэл хашаа, царсан ойг өнгөртөл талд одсон зам дайралдав. Өчигдрийн зам мөн бололтой. Талд гарч очвоос яг л өчигдрийн газар мөн боловч тагтааны байр харагдаж байхад будааны зоорь байдаггүй. «Нөгөө газар биш байна. Арай зайтай байх. Будааны зоорь руу эргэж очъё» гээд өөр замаар явтал будааны зоорь харагдвал тагтааны байр байдаггүй! Дахиад тагтааны байр луу дөхөж очтол будааны зоорь алга болжээ. «Бузар чөтгөрт хүүхэд шуухад бүү заяаг!» Гэтэл хувингаар асгарах мэт бороо шаагив. Шинэ гутал, цув өмсөөд бороонд норохгүйн тулд ноёны жороо морь шиг хатирч гарав. Өвгөн аав нэвт норж овоохойдоо хүрч ирээд үстэй дээлээрээ хучиж чөтгөр шулмыг огт дуулдаагүй хараал зүхлээр хараан бувтнав. Гэгээн цагаан өдөр сөн бол би лав ичих байжээ. Маргааш өглөө сэрж харваас өвгөн аав ажиг ч үгүй ногооны газар очоод тарвасыг даливсаар хучиж байв. Үдийн хоол дээр өвөг яриа хөөртэй болчхоод тахианы оронд тарвас өгөхгүй, чамайг өгнө гэж дүүг айлган өөрөө модон цуур хийж үлээж биднийг наадуулахаар турк юм гэж нэрлэдэг могой шиг цагаригласан амтат гуа өгч билээ. Одоо тийм гуа ер үзэгдэхгүй юм. Үрийг нь холоос авдаг гэнэ билээ. Өвгөн аав орой хоолоо идчихээд гуа тарих газар ухахаар хүрз аван оджээ. Чөтгөртэй газрын дэргэдүүр өнгөрөхдөө тэссэнгүй «шулам бугшсан газар!» гэж амандаа үглээд уржигдар бүжиглэж чадаагүй гол дунд нь очиж хүрзээр цохижээ. Харваас нөгөө газар яг бий болж нэг талд тагтааны байр, эсрэг талд будааны зоорь бий болжээ. «Хүрз авсан маань сайн болов. Зам ч энэ байна! Булш ч энэ байна. Тэмдэг тавьсан мөчир ч байна! Зул ч асаж байна! Эндэхгүй л юм шүү» Ногооны газар орсон гахайг дэлсэх гэж байгаа мэт хүрзээ өргөөд аяархан гүйсээр булшинд хүрч очив. Зул унтарч булшин дээр ногоо ургасан чулуу хэвтэж байжээ. «Энэ чулууг зайлуулъя!» гэж бодоод эргэн тойрон ухав. Их нүсэр том чулуу байсан боловч суурьтайхан зогсож байгаад өргөн зайлуулжээ. «Чи ингээд тонил. Чиний заяа чинь тэнд. Одоо ч хэрэг бүтлээ». Өвгөн аав зогсож хөөрөг гарган тамхи аваад хамартаа хийх гэтэл толгой дээр нэг юм найтааж модод ганхан нүүр амыг нэг юмаар будаж орхижээ. «Найтаахдаа хүнээс ядахдаа зайлбал барав!» гэж өвөг хэлээд нүдээ арчин эргэн тойрон харваас хэн ч алга. 

	— Чөтгөр тамхинд дургүй бололтой! гээд хөөргөө өвөртөлж хүрзээ авч, 

	«Тэнэг амьтан юм даа! Аав нь ч, өвгөн аав нь ч ийм тамхи татаагүй дээ» гэж боджээ. Газар зөөлөн, хүрз аяндаа шигдсээр тогоо гарч ирэв. Өвгөн аав тогоон доогуур хүрзээ явуулж «Хонгор минь чи энд байсан вий!» гэж хэлтэл шувууны хошуу тогоог тоншиж «Хонгор минь чи энд байсан бий!» гэжээ. Өвгөн аав зайлж хүрзээ тавьтал модны орой дээр хонины толгой гарч ирээд «Хонгор минь чи энд байсан вий» гэж майлжээ. Баавгай модны цаанаас хошуугаа цухуйлгаж «Хонгор минь энд байсан вий» гэж хүнгэнэжээ. Өвгөн аав «Энд үг хэлэх аймшигтай ажээ» гэхэд «Үг хэлэх аймшигтай ажээ» гэж шувууны хошуу исгэрэн, «Үг хэлэх аймшигтай» гэж хонины толгой майлж, «Үг хэлэх...» гэж баавгайн хошуу хүнгэнэжээ. «Гхем!» гэж өвгөн аав хэлээд өөрөө ихэд айжээ. «Гхем!» гэж шувууны хошуу исгэрч, «Гхем!» гэж хонь майлж «Гхем!» гэж баавгай хүнгэнэжээ. Өвгөн аав айж эргэвэл од ч үгүй, сар ч үгүй аймшигтай муухай шөнө болжээ! Өмнө нь ёроолгүй нүх, дээр нь уул сүглийж дарж унах гэж байгаа мэт! Уулын цаанаас нэг муухай амьтан цухуйх шиг санагдсан нь төмрийн дархны хөөрөг шиг хамартай, хамрын нүхэнд хувин ус ормоор, дээвэр шиг уруултай, духан дээрээ гал улаан нүдтэй ийм муухай амьтан хэлээ унжуулаад даажигнаж байх ажээ. «Энэ муугаар яах вэ! Эрдэнэ мэрдэнээ өөрөө ав! Бузар чөтгөр!» гэж өвгөн хэлээд тогоог хаяж гүйх гэснээ эргэн тойрон харвал цөм хуучнаараа учир зогсосхийв. «Муусайн чөтгөр сүрдүүлэх гэж шүү!» гэж өвгөн бодоод тогоог өргөх гэтэл маш хүнд байжээ. Яая гэхэв, орхилтой биш! Бүх хүчээ шавхан өргөж арайхийн даажээ. «За одоо тамхи татъя» гээд хөөргөө гаргаж татах гэснээ ямар нэгэн амьтан байгаа эсэхийг сайтар харъя гэтэл модны тайрдас хөдөлж чих цухуйн улаан нүд харагдаж, хамрын нүх сарталзан хамар мурилзан гарч ирэхэд «тамхи татахаа больё. Золигийн чөтгөр дахиад нүүр нүдгүй бохирлоно!» гэж бодон хөөргөө далд хийв. Тогоог бушуухан шүүрч аваад байдаг чадлаараа гүйхэд араас нэг юм хөлийг гуядах мэт санагджээ... Өвгөн чадлаа шавхан «Ёо ёх» гэж хашхирсаар поп ламын газар орж ирээд жаахан сэхээ оржээ.

	Бид гурван цаг хүлээж «Өвгөн аав хаачаа вэ?» гэж бодож суув.

	Ээж сууринаасаа хувин дүүрэн халуун бин авчраад хүлээж байв. Өвгөн аав ирдэггүй! Мөн л хэдүүлхнээ хоолоо идэв. Ээж хоолны дараа сав суулга цэвэрлэж угаадас асгахаар гараад энд тэндгүй ногооны газар учир асгах газраа олж ядаж байтал нэгэн ган шиг юм бөмбөрөн айсуй. Харанхуй гэдэг жигтэйхэн. Харчуулын нэг дүрсгүйтэж бөмбөрүүлж яваа биз! «Угаадсаа асгадаг хэрэг!» гэж бодоод халуун угаадас асгажээ. «Хүүе!» гэж бүдүүн дуугаар хашхирахад харвал өвгөн аав байжээ. "Яаж мэдэх билээ! Ган бөмбөрч байна гэж л бодов шүү дээ" 

	Өвгөн аавын буурал толгой угаадас болж тарвас, амтат гуаны хальс наалдсан нь хэдийгээр нүгэлтэй хэрэг боловч бас ч инээдтэй байж билээ. «Хар эм шулам гэж! Баярын өмнө гахай хуйхалж байгаа юм шиг түлж орхилоо! За яая гэхэв, хүүхэд та нар одоо боов цадтал иднэ. Муусайн гөлөг алтан цамц өмсөнө, гайгүй. Миний авчирсан юмыг үзэгтүн!» гэж өвгөн нүүр амаа хормойгоороо арчингаа өгүүлжээ. Ингээд тогоог задалж үзэхэд юу байсан гэж санана? Алт гэж бодов уу? Үгүй дээ, муусайн хог новш, хэлэхэд ч ичмээр бузар юм байж билээ. Өвгөн аав нулимж тогоог гаргаж хаяад гараа угаасан юм даг!

	Өвгөн эцэг тэр цагаас хойш биднийг чөтгөр шулам байдагт итгээрэй гэж захидаг сан. «Христэд тэрслэгчид юу ч гэж хэлсэн цөм худал шүү! Муусайн нохойн гөлөг цөм худал ярина! Хумсын чинээ ч үнэн байхгүй» гэж цаг ямагт ярьдаг сан. Аль нэг газар амар тайвангүй гэнэ гэж дуулбал «Хүүхдүүд минь залбир, залбирах л хэрэгтэй!» гээд өөрөө залбирдаг байжээ. Бүжиг хийж болоогүй нөгөө чөтгөртэй газрыг тойруулж хашаа бариад ногооны газраас хог өвс, бүх новшийг хийж билээ. Чөтгөр шулам хүнийг ингэж л мунхруулж дөнгөдөг юм даа! Би тэр газрыг сайн мэднэ. Хожим хөрш хасгууд ааваас түрээслэн авсан юм даг. Газар ч сайхан л даа! Ургац гэж мундаг! Гэвч нөгөөх чөтгөртэй довон дээр юу ч байдаггүй юм. Үр суулгалаа гэхэд тарвас гэхэд тарвас биш, шоо гуа гэхэд шоо гуа биш, өргөст хэмх гэхэд өргөст хэмх биш, юу ч юм бүү мэд, жигтэйхэн юм ургадаг билээ.

